
Lugo hoxe é un Concello diferente ao de hai algúns anos. Entendo que non 

todos os que escoiten este aserto estarán dacordo con el, e é lóxico porque 

a oposición democrática  ten que representar o seu papel,  que consiste 

basicamente en opoñerse, en criticar,  en controlar o labor do goberno e, 

nalgunhas ocasións, tamén formular propostas en positivo para dinamizar a 

acción  do  Goberno.  Pero  ao  noso  xuízo  non  serían  responsables  coa 

cidadanía se non recoñecesen que o Concello de Lugo experimentou un 

cambio importante de cara á modernización e á posta a punto para encarar 

con éxito os retos do futuro.

O cambio que se deu non só é físico, senón tamén de mentalidade que é o 

máis importante. Hoxe, os lucenses, temos máis conciencia crítica do que 

somos e do papel  que xogamos en Galicia.  Hoxe sabemos que somos 

capaces  de  competir  con  calquera  outra  cidade  ou  concello  e  que 

superamos a moitos, de fóra e dentro de Galicia, en calidade de vida e en 

acceso  aos  servizos  públicos  do  máximo  nivel.  Hoxe  non  estamos 

dispostos a aceptar que benestar, crecemento e igualdade social vaian por 

separado.

Todas e todos, estamos obrigados a unha reforma interna das mentalidades. 

A  crítica  e  o  saber  onde  estamos,  debe  dar  paso  tamén a  un  traballo 

conxunto  por  mellorar  a  vida  dos  lucenses,  que  son  os  que  nos 

recoñeceron lexitimamente como os seus representantes, como as persoas 

que  deben  defender  os  intereses  colectivos.  Con  ese  mandato  claro  o 

Grupo Socialista  púxose  ao fronte  deste  Concello,  e  con ese obxectivo 

nítido seguimos hoxe aquí. 

Neste  tempo  o  Concello  non  se  parou  nin  un  só  segundo;  os  grandes 

acordos fóronse adoptando con consenso  logrando o obxectivo de traballo 

en común a favor  de Lugo,  un exemplo para outros moitos concellos e 

institucións. 

A aprobación dos orzamentos no ano 2008, do PXOM ou a aprobación dos 

orzamentos  do  ano  2009,  mediante  a  presentación  dunha  cuestión  de 

confianza, son fitos importantes desa vontade de consenso.

É evidente que as circunstancias ás que se enfrontan todos os Concellos de 

España e as sociedades máis próximas a nós, son excepcionais. A crise 

económica  e  a  súa  peor  consecuencia,  o  desemprego,  son  a  maior 

preocupación cidadá e tamén a nosa. 

Temos que entender  a  situación  que vivimos,  sendo conscientes  de  que 

sairemos máis pronto dela,  na medida que todos esteamos dispostos a 

traballar  na  mesma  dirección  co  fin  de  superar  o  momento  actual.  A 

referencia non pode ser o que fomos, senón o que estamos comezando a 

ser, e o que aínda queda por chegar: unha cidade competitiva, creativa, á 

vangarda  do  noso  tempo.  Temos  que  ter  confianza  nas  nosas 

posibilidades.

Nese camiño levamos traballando hai dez anos e viuse complementado co 

primeiro Plan Zapatero que mantivo e reactivou máis de 1.000 contratos, 

grazas ao financiamento estatal para 79 proxectos que a cidade precisaba 

e para os que non existía financiamento local.

Lugo, con menos de 100.000 habitantes, é a cidade de España que máis 

inviste en gasto social. E dígoo con orgullo, investimos máis de 215 euros 

por  habitante,  o  que  representa  máis  do  20%  do  orzamento  total  do 

Concello e está un 10% por riba da media española. 

Ese  foi  un  dos  compromisos  que  asumimos  cos  veciños  e  veciñas.  O 

Goberno de Lugo está ao carón dos que máis o necesitan, cando máis o 

necesitan, e non entendemos o investimento en política social  como un 

gasto, senón como unha prioridade e unha aposta de futuro. 

É o momento de poñer as cousas no seu sitio e de chamalas dunha vez polo 

seu nome. Esta cidade conta hoxe,  grazas ao esforzo de cada un  dos 

lucenses, cun novo Centro Cívico como o “Maruja Mallo”, e outro a piques 

de rematarse como o de A Piringalla-Garabolos; un novo centro de Día 

como  o  novo  Antonio  Gandoy,  con  máis  prazas  para  atender  a  máis 

persoas, unha nova Escola infantil, como a de Fontiñas, que funcionará no 

próximo trimestre; dúas Escolas Infantís, que se rematarán a primeiros de 

ano, na Piringalla e en Montirón-Sanfiz,  á espera de financiamento para 

equipalas e poñela ao servicio dos cidadáns nos primeiros meses do ano 

que ven, sempre e cando a Xunta de Galicia colabore co Concello no seu 

financiamento.  Temos  máis  investimento  para  axudar  ás  persoas 

dependentes,  novas  instalacións  dedicadas  exclusivamente  ao 

asesoramento  laboral  como  Espazo  Lab,  máis  investimento  en  PILES, 

axudas transformadas en obras para  a rehabilitación  e  dinamización  do 

Centro como as obras de renovación da iluminación na zona PEPRI, ou o 

MIHL na zona norte, que segue a súa marcha e pronto será un aliciente 

máis para os lucense e para os que nos visiten. 

Neste momento o Concello financia, co diñeiro de  todos e todas, un enorme 

número de servizos considerados impropios, que son competencia doutros 

gobernos. Asumimos ese gasto, porque non estamos dispostos a dicirlle á 

xente que cre en nós, que non poden contar cun Centro de Convivencia, ou 

con  unhas  actividades  extraescolares,  deportivas  ou  xuvenís,  porque  a 

administración  de  turno  se  nega  ou  tarda  en  pagalo.  Asumimos 

responsabilidades que non son nosas, porque somos conscientes de que o 

noso  gran valor  como Concello  son  as  persoas e  que  por  e  para  elas 

traballamos.

Asumimos competencias que superan a nosa capacidade de financiamento, 

porque o Lugo que queremos é un Lugo desenvolvido e porque cremos 

sinceramente  que  a  POLÍTICA  con  maiúsculas  debe  buscar  a 

autoesixencia de mellora e superación ao servizo das persoas.

Pero  é importante que os veciños e veciñas de Lugo o saiban. Que saiban 

que o  Concello  renuncia  a facer  outras  cousas para dedicar  unha gran 

parte dos orzamentos ao gasto en persoas.

Ao finalizar o 2009, e a comezos do 2010 a cidade de Lugo terá rematadas:

- Un centro de Convivencia novo:  Piringalla-Garabolos

- Tres  Escolas  Infantís  novas:  a  de  Fontiñas,  a  da  Piringalla  e  a  de 

Montirón -Sanfiz

- Unha  casa  domótica  para  persoas  con  algunha  dependencia  ou 

discapacidade.

- Novas pistas de Tenis e padel, un ximnasio e a remodelación do entorno 

do Anxo Carro

- Un novo vaso na piscina de Frigsa

-      Coa licitación e adxudicación dunha nova Biblioteca no barrio de A 

Piringalla...

E  así  ata  máis  de  85  proxectos  postos  en  marcha  grazas  á  xestión  do 

Concello.

Lugo está a vivir un tempo novo na súa evolución, unha nova concepción do 

seu futuro presidida pola idea dun modelo de cidade solidario, accesible, 

equilibrado e sostible.

 Traballamos para  construír  unha cidade compacta,  na  que o Centro,  os 

barrios  e  a  zona  rural,  é  dicir  as  persoas  que  viven  neses  ámbitos, 

mantendo a súa esencia que é fundamental, acaden un mesmo nivel de 

servizos  e  de  dotacións.  Por  iso  o  noso  afán  en  mellorar  as  rúas, 

beirarrúas,  iluminación,  a  limpeza,  o  mantemento  dos  xardíns,  a 

construción  de  novos  equipamentos  ou  facer  desaparecer  as  barreiras 

arquitectónicas.

Penso que a cidadanía hoxe é consciente do cambio que experimentou o 

Concello. Pasamos de ter unha zona rural e uns barrios que non contaban 

cos  servizos  mínimos,  a  ter  máis  dotacións  e  servizos   e  que  todavía 

ampliaremos máis, na medida que os orzamentos o permitan. 

Cando chegamos a esta Alcaldía decidimos priorizar o traballo que había que 

facer para poñer a Lugo no camiño da modernidade. Había que comezar 

polos  eternos  esquecidos,  os  barrios  e  a  zona  rural.  Tiñamos  o 

compromiso,  e  cremos  que  o  cumprimos,  de  dignificalos,  dotalos  de 

servizos básicos e darlles os mesmos dereitos a todos.

Hoxe, ninguén que pasee por esta cidade pode negar que ese traballo está 

feito ou moi adiantado. Lugo, como dicía, xa pode competir con calquera 

cidade do seu tamaño; pero non debemos esquecer que partíamos dunha 

posición feble e de inferioridade con respecto ao resto de Galicia.

Nalgunhas ocasións fálase da inexistencia da gran obra de Orozco. Queren 

vela? Pois pido unha visita á zona rural, á Milagrosa, ao barrio da Piringalla, 

á zona de Abella, a  Frigsa, a Albeiros, a  Montirón, ao Sagrado Corazón, a 

San Antonio-Residencia,  ao Barrio Feijoo, á Tolda, a Paradai...  Vaiamos 

visitar  a  algunhas  das  familias  que  viven  alí,  que  viviron  sempre  alí. 

Tomemos un café  nalgunha casa destes barrios e botemos un vistazo ao 

album de fotos dos recordos do que foron e do que son estas zonas da 

cidade.

Esa  foi  unha  das  opcións  do  noso  grupo  de  Goberno,  sen  que  por  iso 

desatenderamos o Centro e as zonas máis novas da cidade. 

Queríamos  equilibrar  o  norte  e  o  sur  da  cidade  e  hoxe  está  logrado, 

esperando que co desenvolvemento do Plan Xeral podamos proseguir ese 

labor en barrios nos que é necesario unha aprobación e desenvolvemento 

do planeamento para facer reformas urbanísticas integrais como é o caso 

do barrio de As Gándaras, que aínda coas limitacións impostas pola Lei 

deixa ver a pegada do traballo do equipo de goberno. Necesitaremos, como 

non, da colaboración da iniciativa privada e doutras Institucións.

Opción esta da que por certo non podo máis que sentirme satisfeito. Lugo, 

por desgracia, non precisaba unha obra faraónica. E digo por desgracia, 

porque cando eu tomei posesión como Alcalde, as prioridades desta cidade 

eran  outras:  beirarrúas,  saneamento,  pistas,  colectores,  limpeza, 

abastecemento,  xardíns,  equipamentos,  auga  de  calidade,  instalacións 

deportivas  en  boas  condicións…  Hoxe  iso  está  feito  ou  en  camiño  de 

concluír..

Agora estamos a dar un paso máis. Por iso digo, e mantéñoo con convicción: 

Lugo está a vivir un tempo novo na súa evolución, e os que queremos que 

isto  siga  en  marcha  temos  que  apuntarnos  ao  motor  do  cambio,  da 

modernización,  do  avance,  do  progreso.  Nos  queremos  dar  ese  novo 

impulso innovador que permita o crecemento sostible de Lugo que pasa 

polo  asentamento  de  empresas,  a  construción  do  auditorio,  Museo  da 

romanización,  novas  infraestructuras  e  vías  de  comunicación,  a  nova 

estación intermodal, a nova ponte, o novo Museo, plan sectorial de vivenda 

para As Gándaras, desenvolvemento turístico,  desenvolvemento do Plan 

de  Mobilidade,  segunda  fase  do  abastecemento  da  auga,  proseguir  o 

saneamento da zona rural...

 Para  iso  queremos que cunda o  exemplo  que está  a dar  o  Ministro  de 

Fomento mediante a concertación entre Institucións e seguir contando coa 

colaboración do Goberno da Xunta de Galicia. Parécenos acertado o Plan 

Move que recolle vellas aspiracións dos lucenses no que se refire a Lugo, 

pero queremos que se concreten prazos e orzamentos.

Xa non nos afectan as críticas baleiras, sen contido. É tempo de construción, 

non de destrución. É tempo de propostas e de feitos e  non da loita política 

sen fundamento, lexítima dentro dos seus cauces, pero estéril se paraliza o 

crecemento  e  a  modernización  de  Lugo.  Nese  sentido  saudamos  e 

desexamos o maior éxito, e sempre contarán coa nosa colaboración, ese 

traballo  en  común da Cámara de Comercio  e  as  centrais  sindicais  que 

están  intentando  sacar  adiante  o  chamado  Plan  Lugo.  Desde  moitas 

instancias se traballa por Lugo e se pode traballar aínda máis.

No camiño do traballo pola cidade, do traballo pola nosa xente, nese camiño 

sempre me atoparán. No do enfrontamento estéril  xa lles advirto que eu 

non estarei.

O 2010 vai a ser un ano complexo e os lucenses reclaman que os políticos e 

os  responsables  sociais  traballemos  xuntos  nunha  mesma  dirección,  e 

debemos estar á altura das circunstancias. Desde o Grupo de Goberno que 

represento  no  Concello  aceptamos  o  reto  e  traballaremos  con  ese 

obxectivo.

O goberno local leva feito moito traballo, e iso, a pesar da crítica continua, 

democrática e legal, da oposición, é unha realidade.  O noso proxecto non 

é virtual, é real, porque está contido no Programa que votaron os lucenses 

e que estamos a cumprir e a desenvolver pasiño a pasiño. E no ecuador 

deste mandato,  é a nosa obriga explicar o traballo realizado, porque o voto 

de confianza recibido no 2007 esixe o máximo rigor.

E ese rigor está avalado por estudos que gozan da máxima credibilidade pola 

súa  independencia,  como  o  realizado  pola  organización  Transparencia 

Internacional  España que cualifica cun notable alto,  case sobresaínte,  a 

transparencia na xestión deste Concello.

Destacan datos como o da transparencia nas contratacións de servizos, no 

Urbanismo ou na xestión económica. Áreas que reciben criticas caseiras, 

para nos  sen fundamento, tal e como se deduce deste informe público e 

que afecta a todo o territorio nacional e alleo ao Concello.

O  goberno  de  Lugo  aposta  decididamente  por  facer  un  Concello 

caracterizado pola calidade de vida da súa cidadanía, un concello no que 

apeteza vivir, porque se vive ben.

Por iso queremos un espazo urbano de calidade, e é o modelo que se atopa 

no  PXOM,  aprobado  provisionalmente  neste  ano,  e  traballamos  pola 

mellora da imaxe urbana, que beneficia a todos os lucenses e repercute 

positivamente nun incremento evidente do turismo.

Os  espazos  públicos,  na  zona  urbana  e  na  zona  rural,  son  un  factor 

importantísimo no desenvolvemento da vida cívica, esencia mesma deste 

concello, e que se pode comprobar no disfrute pola cidadanía dos centros 

de convivencia no rural e no urbano, dos parques ou das festas populares 

ou  de  rúa  como  o  San  Froilán  ou  o  xa  consolidado  Arde  Lucus.  Nós 

potenciamos  que  sexa  un  espazo  de  relación  e  de  goce  de  toda  a 

cidadanía,  non  só  de  circulación,  senón  de  disfrute  auténtico.  Para  iso 

propiciamos os espazos públicos coidados, que se poidan usar. 

Pero tamén na zona rural e por iso se arranxaron non só  as escolas rurais e 

se puxeron ao servicio dos veciños, senón que se remozaron os campos 

das  festas  como é  o  caso  de San Xoán do  Campo,  Santiago  de  Saa, 

Coeo ,  Outeiro  ou Soñar en colaboración cos veciños e veciñas,  e  coa 

8



DEBATE SOBRE O ESTADO DO CONCELLO 2009

Deputación Provincial, e outros elementos, como fontes e lavadoiros, que 

integran a paisaxe e o vivir do rural.

No que levamos de ano puxemos en valor máis de 5.000 metros cadrados de 

zonas  verdes,  e  case  2.000  destinados  ao  ocio  de  maiores  e  cativos. 

Véxase  a  zona  de  ocio  e  deporte  do  parque  de  A  Milagrosa.  Neste 

momento en Lugo temos 44 zonas de xogos infantís. Non hai nin un só 

barrio  que  non  conte  con  xogos  infantís,   TODOS  con  pavimento  de 

seguridade.  Un  exemplo  paradigmático  é  o  que  se  fixo  en  Montirón. 

Proximamente rematarase tamén o de As Gándaras.

Proxectamos e traballamos nunha cidade para vivir,  na que os barrios e a 

zona rural se vexan como propiedade de todos e todas, na que cada un de 

nós  sintamos  que  formamos  parte  fundamental  da  evolución,  do 

desenvolvemento,  da  modernización  e  do  coidado de Lugo,  e  que polo 

tanto  nos  impliquemos  cada  día  máis  neste  Lugo  que  sentimos  como 

propio  e  do  que  cada  día  os  lucenses  nos  sentimos  máis  orgullosos. 

Orgullo que compartimos con moitos cidadáns e que é fiel reflexo da nosa 

autoestima.

Con esa perspectiva seguiremos traballando e non me cansarei de repetilo.

Un fito importante neste sentido foi a aprobación do PXOM, de tal xeito que 

temos un deseño de cidade compartido pola maioría dos lucenses porque 

así o fixemos a maioría deste Pleno. Síntome orgulloso do feito porque 

Lugo vai contar con un deseño que vai permitir o seu desenvolvemento nos 

próximos anos, xa que temos unha ordenación urbana que así a contempla 

e lonxe dos avatares políticos.

 

Lugo conta cun valor natural único como é a zona do río Miño e o Rato, das 

Termas romanas, e a Reserva da Biosfera. O cinto verde que conforman o 

Rato e o Miño, deseñado no PEPRIM e mellorado no Plan Xeral, vai pasar 

pouco a pouco a converterse en parte da cidade.

 Debe unirse á zona urbana como espazos de lecer e disfrute de toda a 

cidadanía, como sucede xa coa primeira fase de perto de 30.000 metros 

cadrados do Parque das Fontiñas.

Por iso xa lles anuncio que traballaremos nese sentido. Imos potenciar, coa 

colaboración da Deputación e da Confederación Hidrográfica do Miño Sil, o 

uso  destes  espazos,  facilitar  a  chegada  a  eles  mediante  o  transporte 

público e a colocación de sinais; imos  mellorar o paseo por esta zona da 

cidade  e  potenciar  o  seu  uso  converténdoo  nunha  zona  de  disfrute 

xeralizado  para  a  cidadanía  lucense  e  os  numerosos  visitantes  que  se 

achegan á nosa cidade. Lugo deixou de vivir a costas do Miño e cada día 

querémolo integrar máis na vida dos lucenses. Lugo vai ser a cidade da 

auga.

Lugo,  como  é  sabido,  conta  ademais  cunha  extensísima zona  rural,  que 

representa  o  80% da  superficie  do  municipio  con  54 parroquias,  e  que 

forma parte importante, como xa dixen, da nosa acción de goberno.

No rural continuamos o traballo de descentralización dos servizos para evitar 

as discriminacións que veñen do pasado; continuamos coa instalación de 

puntos  de  luz  –cerca  de  100  neste  ano  e  case  100.000  euros-  ,  cos 

arranxos  das  principais  pistas  de  acceso  como  nunca  se  fixo  en 

aglomerado en quente, unhas co FEIL e outras cos orzamentos municipais. 

Non quedou NIN UNHA SOA PARROQUIA, NIN UNHA SOA PARROQUIA, 

sen o arranxo da súa principal pista de acceso. 

Continuamos o traballo de saneamento, con novos proxectos e que seguirá 

avanzando na medida que a Xunta nos axude, a recuperación de fontes –

arranxamos 5 neste ano-, acondicionamento de zonas para o depósito e 

recollida de plásticos e de lixo; neste sentido temos que dicir que a maioría 

dos colectores da zona rural se remozaron e se fixaron. 

Porque Lugo é rural, é gastronomía, é natureza, patrimonio arqueolóxico, é 

calidade de vida, é historia e é cultura. E nesa liña é na que nos movemos 

hoxe. 

A cidade conta cun dos fitos monumentais máis importantes da península: a 

Muralla Romana. Un monumento galardoado co Patrimonio Mundial e que 

se converteu xa en emblema desta cidade resultando un atractivo turístico 

de  primeiro  nivel  e  un  sinal  de  identidade  de  toda  a  cidadanía.  Coa 

colaboración de Ministerio de Cultura estamos a desenvolver un proxecto 

de levantamento topográfico dixitalizado que servirá para todos os estudios 

e estudiosos da Muralla, así como para a súa mellor conservación. Non fixo 

máis que alegrarnos o feito de que a Xunta licitase  a limpeza da mesma.

A súa conservación e potenciación debe ser un compromiso público da Xunta 

de Galicia, como xa o é do Concello, e así llo trasladamos ao seu máximo 

representante,  o  Presidente  da  Xunta.  O  Concello  dentro  das  súas 

posibilidades fai un enorme traballo de difusión e tamén de mantemento 

dos xardíns que a rodean. Pero iso non é dabondo; hoxe o compromiso das 

administracións máis grandes debe ser maior co noso monumento. Por iso 

queremos  que  se  chegue  a  asinar  o  convenio  comprometido  entre  o 

Ministerio de Cultura, a Xunta e o Concello.

O Concello puxo en marcha un proxecto en colaboración cos Concellos de 

Santiago  e  A  Coruña,  o  chamado  Triángulo  Máxico  de  Patrimonios 

Mundiais Galegos, co fin de potenciar en rede, dende as administracións 

locais,  o  rico  patrimonio  que  a  UNESCO  considera  un  tesouro.  É 

fundamental que o resto de administracións se sintan vinculadas con esta 

iniciativa e participen e a apoien.

Estamos a   converter  ao turismo nun motor  económico da nosa cidade. 

Pero temos que facelo con criterio, da man de profesionais do sector que 

coñecen  as  fórmulas  para  potenciar  e  poñer  no  mercado  un  produto 

turístico como é Lugo. Por iso formulamos a creación dunha Empresa  de 

Turismo.

E neste senso o Plan Urban tamén é fundamental para mellorar a carta de 

presentación da cidade, para darlle non só un lavado de cara estético ao 

centro histórico de Lugo senón para dotalo de mais e mellores servizos.

É unha das nosas grandes apostas como goberno. Foi cualificado como o 

mellor  proxecto  galego e conta  cun investimento  total  de  16  millóns de 

euros,  procedentes  dos  Fondos FEDER,  da  Deputación  Provincial  e  do 

Concello. 

Que importante é a memoria histórica! 

O  Concello  de  Lugo  presentouse  para  obter  o  Urban  tres  veces,  con 

gobernos diferentes e algunhas veces con gobernos “amigos” nas distintas 

administracións.  A  resposta  sempre  foi  negativa.  Foi  este  goberno,  que 

presido con orgullo,  o que conseguiu o Plan urban para Lugo. 

O Plan Urban de Lugo permitirá a rehabilitación do antigo cárcere, que se 

converterá nun centro artístico polivalente para uso de todos os lucenses 

no mesmo centro da cidade, a revitalización e dinamización do comercio, a 

mellora  na  comercialización  dos  produtos  autóctonos,  a  mellora  do 

transporte público e da mobilidade, a formación dos traballadores do sector 

turístico  ou  a  iluminación  dos  monumentos  e  as  melloras  urbanas  que 

permitan afondar na peonalización do centro.

Neste  momento  están  en  marcha  o  proxecto  de  rehabilitación  do  vello 

cárcere, a peonalización de San Marcos e as axudas a locais de negocio 

con numerosas xuntanzas informativas nas que participaron preto de 150 

empresarios. Xa se concederon arredor de 20 axudas por un importe de 

preto de 50.000 euros.

 Tamén  se  está  a  traballar  na  redacción  dun   proxecto  de  intervención 

integral sobre a Praza do Cantiño e está en tramitación a instalación de 

novos colectores soterrados, un compromiso que adquirimos coa cidadanía 

no noso programa electoral.

O Plan Urban supón a reactivación do centro, a reactivación económica e 

reactivación do emprego. E o mesmo tempo permitiunos poñer en marcha 

hai  uns  días  unha  nova  sede  para  a  Delegación  da  Policía  Local  e 

protección Civil, cuxo proxecto está en fase de licitación.

Ese papel tamén o desempeña, e dunha forma extraordinaria en momentos 

de crise, o Fondo Estatal de Investimentos Locais, o Plan Zapatero. Son 

16.605.379,99  € que investiu o Estado no noso Concello, e que o Concello 

de Lugo está a executar. 

Este investimento materializouse en 79 obras, das que xa están rematadas 

preto do 70%. Desde o equipo de goberno quixemos diseminar estas obras 

por todo o territorio urbano e rural para que os beneficios chegasen a toda 

a cidadanía, sendo conscientes do reto que esto supoñía. Conseguimos 

cumprir prazos e executar  as obras, sen perder de vista o beneficio social 

e económico que as mesmas deixan na nosa cidade. 

Nas  obras  do  Plan  Zapatero,  participan  máis  de  1000  traballadores,  dos 

cales  máis  de  250  foron  novas  contratacións.  Estes  datos  relevantes 

acadáronse grazas a transparencia coa que se licitaron estas obras e a 

concorrencia competitiva que se xerou, xa que o principal criterio que se 

seguiu nas adxudicacións foi o do mantemento e creación de emprego, 

aínda que todo esto supoña un esforzo sen precedentes na verificación e 

control das obras. 

Para maior abundamento no esforzo de xestión realizado, hai que subliñar 

que toda a xestión do fondo se fixo de xeito directo polo persoal municipal, 

acadando así un importante aforro de recursos. 

Por iso aproveito este momento para agradecer e felicitar os traballadores do 

Concello polo labor desempeñado. Sen eles sería imposible ter cumprido 

cos  prazos  e  cos  obxectivos.  Por  iso  apostamos  por  un  emprego  de 

calidade,  sacando  a  oposición  máis  de  cen  prazas  co  fin  de  dar 

estabilidade no emprego.

Como ven, cada cidade ten os seus propios problemas e as súas propias 

oportunidades, e o futuro de cada un dependerá de cómo sexa capaz de 

solventar  os  primeiros  e  aproveitar  as  segundas.  Con  esta  premisa 

traballamos no Concello de Lugo.

Somos responsables das nosas decisións, e asumimos o reto de mellorar 

aqueles aspectos que,  aínda non sendo competencia nosa, cremos que 

forman parte da nosa esencia como Goberno. E refírome neste caso ao 

fomento do emprego.

En  momentos  de  dificultade  para  a  cidade  e  a  súa  xente,  penso  que 

demostramos que non nos amilanamos, non temos medo, asumimos cada 

situación e tratamos de buscarlle solución. O desemprego e o emprego non 

son competencia  municipal;  aínda así  aí  estamos,  e o  gasto social  e  o 

emprego convertéronse no noso obxectivo prioritario, real, sensible. 

Para iso contamos coa axuda e colaboración do Goberno anterior da Xunta, 

a través de obradoiros de emprego, plan de cooperación e escolas taller. 

que esperamos que continúe coa actual.

Neste  momento,  está  executándose  o  proxecto  europeo  “Lugo  emprego 

activo” que conta cun orzamento total de  2.352.000 euros. 

Os datos confirman que o estamos a facer ben e continuaremos cos Plans de 

Inserción laboral, o PILES, que comezou a funcionar no ano 2004, e cos 

novos  proxectos  de  reciclaxe  profesional  que  poremos  en  marcha,  así 

como a busca de novos sectores profesionais  ou nichos de emprego á 

marxe da construcción. 

Actualmente estase a executar o PILES 2009, no que están a traballar 31 

persoas  (26  delas  cun  alto  grao  de  dificultade  de  inserción  laboral), 

desenvolvendo  tarefas  de  acondicionamento  en  espazos  públicos  do 

concello: zona rural, parques e xardíns, vías e obras, etc.

A Escola para o Emprego foi  outra gran aposta polo acceso ao mercado 

laboral  dos  lucenses.  Comezou a  funcionar  no  2003  e  desde esa data 

pasaron por alí 9.729 persoas. 

Na actualidade, estes servizos ofrécense no Espazo > Lab, situado no antigo 

cuartel  de  Garabolos  unificando  neste  edificio  municipal  todas  as 

dependencias  relacionadas  co  emprego,  o  emprendemento  e  o 

desenvolvemento local.

Dende  a  súa  posta  en  funcionamento,  no  Espazo>Lab,  están 

implementándose distintos proxectos de inserción sociolaboral das persoas 

que teñen maiores dificultades de acceso ó mercado de traballo: 

 “Lugo contigo”, programa experimental en materia de emprego, dirixido á 

inserción laboral de persoas con discapacidade, no que participaron ata o 

31 de agosto de 2009,  un total de 50 persoas das que foron contratadas 20 

nas distintas empresas nas que realizaron as prácticas xestionadas dende 

o Centro.

Este  proxecto  levouse  a  cabo  traballando  en  colaboración  coas  distintas 

asociacións da cidade que levan anos preocupándose pola inserción de 

persoas con discapacidade, e coas distintas empresas ás que se fixo ver as 

vantaxes de incorporar a responsabilidade social corporativa á súa política 

de contratación.

 “Lugoqualitas”, é un proxecto europeo de mobilidade para facer prácticas 

laborais  no  estranxeiro,  no  que  participaron  30  mozos  e  mozas 

universitarios de Lugo. É un proxecto pioneiro , xa que ata o de agora non 

había programas especificamente dirixidos a mellorar as oportunidades de 

emprego da mocidade universitaria.  Acabamos de recibir a noticia de que 

se vai seguir financiando.

Os mozos e mozas que participaron no proxecto,  tiveron a oportunidade de 

coñecer  os métodos de traballo  doutros  países,  como Italia  ou Polonia; 

melloraron  as  súas  capacidades  lingüísticas  e  profesionais  e  máis  da 

metade destes mozos e mozas atoparon traballo.

Xunto coa execución dos proxectos de emprego,  o centro de Espazo>lab 

desenvolve  ao  longo  de  todo  o  ano  unha  intensa  labor  formativa  e  de 

orientación.  Dende a súa posta en marcha,  pasaron polo centro máis de 

2.000 persoas ás que se ofreceu información, orientación e intermediación 

laboral. 

Tamén convén lembrar e destacar, a colaboración que se realiza dende o 

Espazo>lab  coas  entidades  sociais  que  traballan  pola  integración  dos 

distintos colectivos con dificultades, ás que se ceden aulas e espazos para 

a impartición de cursos de formación e de busca de emprego, así como 

toda a información e axuda que solicitan.

Neste  centro  lévanse a cabo tamén prácticas  activas  para  a  detección  e 

divulgación  das  novas  tendencias  no  mundo  do  traballo,  as  novas 

oportunidades de ocupación... Pretende ser un laboratorio de investigación 

das transformacións e tendencias do mercado de traballo.

A importancia dos proxectos que se solicitan e xestionan dende Emprego 

non  está  só  no  importe  económico  das  axudas  senón  tamén  na  súa 

dimensión  temporal,  xa  que  son  proxectos  a  longo  prazo  que  permiten 

manter  unha  infraestrutura  permanente  de  atención  a  desempregados, 

emprendedores, estudantes, etc. . 

Estes proxectos permiten sufragar non só gastos de persoal senón tamén 

gastos  de  mantemento  e  amortización,  o  que  permite  que  edificios 

municipais como o CEI-NODUS ou ESPAZO>LAB estean equipados coas 

últimas  tecnoloxías  e  se  manteñan  sen  apenas  custo  para  as  arcas 

municipais. 

Así mesmo é importante explicar que a xestión directa que facemos destes 

programas, proporciona un importante aforro na xestión dos proxectos e 

ademais facilita  a  inserción  laboral  e  a  alta  cualificación de persoas do 

territorio.

Na actualidade practicamente o 100%  do persoal técnico que está a traballar 

na área de Emprego pertence a este Concello de Lugo e ademais foron 

alumnos deste campus universitario. Temos que agradecer a colaboración 

de distintas entidades como a Universidade coa que seguimos a manter 

unha fluída comunicación e entendemento.

Outro aspecto a destacar no eido da formación e o emprego, é o papel de 

Europa, fundamental no traballo deste equipo. Compróbase na xestión de 

Fondos  europeos  e  tamén  no  compromiso  acadado  coa  proxección  e 

difusión de Europa e das súas posibilidades á cidadanía. 

Dende xullo de 2009, ven funcionando nas instalacións do Espazo>lab unha 

Oficina de Información Europea, Europe Direct-Lugo,  co obxecto de dar 

resposta de información  a toda a cidadanía dos aspectos relacionados co 

mercado laboral europeo e a formación no estranxeiro.

Forma parte da Rede oficial de Centros de Información Europea recoñecidos 

pola Comisión Europea. Lugo é o único Concello de Galicia que pertence a 

esta Rede de Centros.

Este achegamento a Europa tamén se evidencia  na posta en marcha da 

primeira  Casa  das  Línguas,  situada  na  zona  de  Acea  de  Olga-Augas 

Férreas, e á que en pouco tempo se unirá un novo centro na zona norte, 

concretamente no barrio da Piringalla.  Estes centros permiten a práctica 

das linguas máis demandadas polos veciños e veciñas de Lugo maiores de 

10 anos. Supón un paso máis na aposta pola formación lingüística na que 

cremos sen ningunha dúbida neste equipo, como base para competir nun 

mercado laboral cada vez máis globalizado.

A  aposta  polo  emprendemento  e  o  autoemprego,  pola  Economía  do 

Coñecemento,  penso  que  está  clara.  En  Lugo  contamos  co  Centro  de 

Empresas e Innovación do Concello de Lugo, CEI-NODUS, que foi creado 

co obxectivo de dar apoio e asesoramento ás empresas e emprendedores 

e emprendedoras de Lugo. 

O obxectivo estase a cumprir. Neste momento hai 14 empresas instaladas, 3 

no semilleiro e 6 solicitudes de local. Atendéronse 250 consultas e a 141 

emprendedores, dos cales 36 puxeron en marcha a súa empresa fóra do 

CEI.  Ademais  o  índice  de  supervivencia  das  empresas  unha  vez  que 

abandonan as instalacións municipais, é do 100%. 

Cremos  na  mocidade,  na  creatividade,  no  talento  da  nosa  xente  como 

factores  de  crecemento  da  nosa  cidade.  Estase  formulando  en  todo  o 

mundo un cambio de visión da economía, e non consiste en facer mellor o 

mesmo de antes, senón en reinterpretar o modo de vivir e de traballar.

Por iso Lugo aposta por investimentos en grandes obras intanxibles. Esas 

que  garantirán  que  os  nosos  fillos,  fillas,  netas  e  netos  nos  recorden 

sempre. Esas que fan que un se sinta orgulloso de ser un servidor público. 

Estou a falar das obras de saneamento e abastecemento que se están a 

rematar en Lugo e que son exemplares en todo o noroeste de España. 

 Esa  é  a  nosa  gran  obra,  o  gran  monumento  Patrimonio  exclusivo  dos 

Lucenses. 

Prometín que a xente de Lugo ía deixar de terlle medo a beber a auga da 

billa. Todos recordamos que nesta cidade,  houbo días nos que a auga da 

billa non se podía beber,… Este equipo de goberno decidiu que esa sería 

unha das súas grandes loitas: que os lucenses volvesen a confiar na nosa 

auga. 

O patrimonio  natural  de  Lugo e  a  súa conservación,  fixo  que optásemos 

ademais  por  un  esforzo  orzamentario  que  garantise  o  mantemento  das 

zonas verdes de Lugo. Na actualidade contamos con 156 zonas verdes, 

máis de CINCOCENTOS MIL metros cadrados, o que supón que somos 

unha  das  primeiras  cidades  de  Galicia  en  canto  a  superficie  verde  por 

habitante.

Este  ano  colocáronse  por  toda  a  cidade  78.450  unidades  de  plantas  de 

tempada,  e  neste  momento  hai  máis  de  6.000  árbores  de  80  especies 

diferentes, repartidas por todos os barrios.

Unha  das  zonas  verdes  pola  que  apostamos  decididamente  é  o  Parque 

Rosalía  de  Castro,  e  por  iso  encargamos  un  Plan  Director  para  a  súa 

mellora  e  acondicionamento.  Plan  que  comezamos  a  aplicar  e  que 

continuaremos ao longo do ano 2010 e vindeiros. O Parque, outro emblema 

da  cidade,  está  a  sufrir,  por  mor  do  botellón  e  o  paso  do  tempo,  un 

deterioro que imos remediar coa aprobación da Ordenanza de Convivencia 

e coas axudas do segundo Plan Zapatero.

Tamén priorizamos a limpeza das rúas, fundamental para facer da cidade un 

lugar atractivo para visitar e para vivir. Non todo está feito, pero Lugo obtivo 

o premio Escoba de Prata pola súa boa limpeza.

 E  isto  non  é  un  dato  banal  para  darlle  énfase  á  nosa  xestión;  creo 

firmemente que Lugo está hoxe máis limpo que hai uns anos, e tanto os 

veciños e veciñas que se achegan a falar comigo, como os visitantes así 

mo trasladan. Penso que facemos un bo traballo, pero non o facemos sós, 

a colaboración da cidadanía é esencial para que isto funcione.

Neste senso levamos a cabo tamén un plan de renovación de papeleiras, 

substituíndo  a  totalidade  das  papeleiras  non  antivandálicas,  un  plan  de 

limpeza de alcantarillas e o estudo para a colocación dos colectores de 

gran capacidade e recollida selectiva. 

Puxemos  en  marcha  iniciativas  como  o  servizo  quita  e  pon  no  centro 

histórico, que permite eliminar os antiestéticos colectores durante o día nas 

rúas antigas da cidade. Tamén o programa Porta a porta para a recollida 

selectiva de papel e cartón para os establecementos hostaleiros.

O concello de Lugo conta ademais cun Punto Limpo, utilizado cada vez por 

máis lucenses,  o  cal  é  un síntoma máis que positivo  da concienciación 

social e cívica que comeza a darse nunha gran parte da nosa cidadanía en 

relación co respecto aos demais e ao medio ambiente. 

Nese  senso  fixemos  tamén  unha  campaña  recordatorio  dos  horarios  de 

baixada do lixo e puxemos en marcha os puntos de recollida de aceite 

doméstico,  converténdonos  na  cidade  de  Galicia  que  máis  puntos  de 

recollida ten instalados en establecementos, e con todas as medidas de 

seguridade.

No eido do medio ambiente, tamén estamos a traballar na revisión e posta ao 

día das ordenanzas medioambientais 

Lugo é unha cidade na que se vive ben, na que potenciamos os hábitos 

saudables  da  súa  cidadanía  e  na  que  goza  de  gran  seguemento  a 

actividade deportiva.  Falamos dunha media de  25.000 participantes  nas 

actividades que organiza ou nas que colabora o Concello. 

Por iso,  non podíamos fallar  no eido deportivo,  nin  cos deportes de gran 

número de  seguidores,  nin  con aqueles  considerados minoritarios  como 

Tiro olímpico, tenis de mesa, escalada ou beisbol. 

O  Concello  está  sempre  co  deporte,  e  por  iso  tamén  priorizamos  obras 

deportivas no Plan Zapatero, vexan senón a construción dun ximnasio, un 

novo vaso para a piscina da Milagrosa ou a mellora das pistas de tenis 

desta zona.

Os hábitos saudables tamén se reflicten en programas xa consolidados e 

incluso adoptados polo Goberno central e outros Concellos, como é o dos 

Almorzos saudables. Nas dúas últimas edicións participaron máis de 2.100 

nenos e nenas de entre 6 e 8 anos.

Estes  hábitos  pasan  tamén  pola  educación  da  nosa  mocidade.  Sen  ser 

competencia nosa, este ano o Concello dedicou un total de 400.258 euros 

aos  centros  educativos  da  cidade,  levando  a  cabo  obras  de  mellora, 

ademais de atender comedores escolares e actividades extraescoloares..

 Eso  sen  ter  en  conta  as  numerosas  actividades  de  formación  que 

desenvolvemos co conxunto da comunidade educativa e a educación en 

aspectos tan importantes como a prevención no consumo de drogas. Ou as 

numerosas actividades xuvenís tanto de lecer como formativas. Queremos 

que os nosos mozos e mozas se sintan cada día máis integrados na vida 

do Concello e se formen como cidadáns libres. A casa da Música e as 

actividades son unha mostra do que acabo de dicir. 

O Servizo Municipal de Drogodependencias leva varios anos traballando no 

ámbito educativo e da prevención de adiccións nocivas nos nosos mozos e 

mozas. 

O bo traballo realizado permitiu que  Lugo fose seleccionada para acoller no 

ano 2010 un dos eventos internacionais máis importantes no ámbito das 

políticas en materia de drogas. Trátase da Cumbre Internacional contra as 

drogas, na que se prevé a visita de numerosas autoridades e expertos na 

materia,  e  que porá a Lugo no centro  do traballo  de prevención destas 

adiccións.

Traballamos para que o Concello de Lugo sexa unha cidade moderna, do 

século  XXI,  con  novas  tecnoloxías,  infraestructuras  importantes  e  de 

calidade,  centros  punteiros,  formación  e  emprego.  Unha  cidade,  en 

definitiva  con  calidade  de  vida.   Por  iso  proseguiremos  co  esforzo  de 

modernizar as súas estructuras internas non só para que os traballadores e 

traballadoras  do  mesmo  o   fagan   nas  mellores  condicións  físicas  e 

técnicas,  senón  tamén  para  proseguir  a  alfabetización  tecnolóxica  para 

todas as persoas, como o estamos a facer nos centros de convivencia. 

Vivimos nunha cidade pequena, pero con recursos, unha cidade privilexiada 

en moitos aspectos e estou seguro de que os lucenses o cren tamén.

Xa dixemos que outra das patas da revitalización económica da nosa cidade, 

pasa  polo  potenciamento  do  turismo,  cremos  que  a  difusión  da  nosa 

riqueza  debe  traspasar  fronteiras.  Cos  escasos  recursos  dos  que 

dispoñemos como administración local, o incremento de máis do 400% no 

número de turistas evidencia que o debemos de estar facendo bastante 

ben. Sen ir moi lonxe, no pasado San Froilán achegáronse á cidade perto 

dun millón de persoas.

As actividades culturais propias, resumidas nas distintas Semanas do Teatro, 

Música, Maxia, Oficios tradicionais, O encanto de Lugo, ou as consorciadas 

con outras entidades ou o apoio a as actividades desenvolvidas por outras 

asociacións.  poñen  de  manifesto  que  Lugo  está  na  vangarda  das 

aspiracións  culturais dos lucenses. 

Temos que seguir  nesa liña.  Contamos cun patrimonio histórico e natural 

inigualable,  cunha  xente  extraordinariamente  hospitalaria,  unha  rede 

municipal  de  museos  que  vai  en  aumento,  e  un  pasado  romano  que 

estamos  tratando  de  recuperar  en  cada  punta  da  cidade  mediante 

musealizacións in situ. 

Hoxe o Centro de Interpretación da Muralla é unha porta de acceso ao noso 

pasado, ao coñecemento da nosa rica historia.

Pero non só iso, as actividades culturais mencionadas, cunha programación 

anual que se vai facendo cada vez máis estable, os concursos de difusión 

da nosa gastronomía, como o de tapas e pinchos, repercuten positivamente 

no  incremento  do  turismo  e,  no  que  é  máis  importante,  na 

desestacionalización.

Para facer de Lugo un lugar atractivo para vivir e visitar, é moi importante 

mellorar as súas comunicacións. Tamén neso está cambiando esta cidade. 

Pero non o digo eu, poden velo. Vaian á entrada da Campiña, ó Ceao, á de 

Nadela. Lembren como eran os accesos hai dez anos a esta cidade. 

Ou  pensen  na  N-VI  sen  iluminación.  Trouxémola  nós,  o  Plan  Paradai,  a 

Avenida de Madrid… e podería citar outras obras.

Esta cidade cambiou totalmente desde que estamos no goberno. Partimos 

dunha situación de inferioridade clara con respecto do resto das cidades de 

Galicia.

 Partimos  do  esquecemento  polos  gobernos  anteriores  (de  todas  as 

administracións,  recórdeno)  e  situámonos á  altura do resto das cidades 

grazas ao traballo do equipo e goberno e co apoio de outras institucións, 

especialmente  o  Goberno  de  España  desde  que  goberna  o  Presidente 

Zapatero.  Negalo  é  mentir  e  cada  un  saberá  o  respecto  que  lle  ten  á 

cidadanía.

Lugo contará en pouco tempo cun parque empresarial nas Gándaras. Máis 

de 2 millóns de metros cadrados que o Concello, nós, todas e todos os 

lucenses, negociamos co Goberno de España e conveniamos coa Xunta de 

Galicia a un prezo moi razonable.  Fomos nós os que desbloqueamos a 

construción  dese  parque  empresarial  e  por  iso  forma  parte  da  nosa 

prioridade como Goberno e desexamos que o Goberno da Xunta o apoie 

de igual xeito. 

Teremos tamén un novo Hospital. Tamén cedemos nós os terreos, sendo un 

exemplo que non deu ningunha outra cidade de Galicia, asumimos o custo 

das obras precisas para que o novo centro sanitario conte con todos os 

servizos e asumimos unha parte das obras dos accesos e o total dos viais 

perimetrais. E cando digo NÓS falo dos lucenses, cos cartos públicos que 

xestionamos.  Por  iso  é  lóxico  que  reclamemos  a  súa  pronta  posta  en 

servizo

Tamén  a  rehabilitación  forma  parte  da  mellora  da  cara  desta  cidade.  O 

Sagrado Corazón é un claro exemplo do noso compromiso neste sentido; 

un urbanismo solidario no que se recuperan as distintas zonas da cidade 

conservando a esencia e a historia que viu nacer a cada barrio. Xa lles 

adianto tamén que esta será a nosa liña de acción para a recuperación 

integral  dos barrios históricos. A globalidade do traballo deste equipo de 

goberno só ten un obxectivo, a mellora de Lugo e da calidade de vida das 

súas xentes.

E  neste  traballo  pola  mellora  da  calidade  de  vida,  é  fundamental  a 

seguridade  tanto  persoal  como  vial.  Neste  senso,  levamos  a  cabo  un 

proceso de reestructuración e modernización da Policía Local que está a 

dar os seus froitos.

Non me cansarei de dicir que temos unha boa Policía Local, profesional e 

con  gañas  de  modernizarse,  agás  aqueles  que  viviron  á  sombra  dun 

determinado poder político. É fundamental que a xente siga confiando nun 

servizo  público  tan  importante  como  ese,  e  por  iso  confío  en  non 

desmerecer a confianza que a maioría do Pleno nos otorgou.

A  seguridade  vial  tamén  é  fundamental  para  vivir  ben  en  Lugo.  A 

sensibilización social coa velocidade por algunhas rúas da cidade, fixo que 

o equipo de goberno axilizase a instalación dun fotorroxo e de dous radares 

na  ronda  da  Muralla,  así  como  de  sistemas  de  control  mediante  a 

videovixilancia.

Modernizouse  o  sistema  da  ORA  e  estamos  a  piques  de  presentar  un 

ambicioso Plan de Mobilidade que lle da protagonismo absoluto na vida e 

nas  rúas  da  cidade  ás  persoas.  Un  plan  que  modificará  o  sistema  de 

transporte  urbano  e  o  concepto  de  espazo  público.  Este  plan  é  o 

complemento idóneo do PXOM que aprobamos neste ano con unha gran 

maioría do Pleno. 

Pero  o  traballo  por  Lugo  non  tería  sentido  sen  a  atención  ás  persoas. 

Deixeino nesta ocasión  para pechar a miña intervención, porque penso 

que a xente, os veciños e veciñas de Lugo, son a base sobre a que se 

asenta a nosa política e todas e cada unha das nosas actuacións.

A limpeza das rúas, o arranxo das bierarrúas, a iluminación, o mantemento 

dos xardíns e zonas verdes, a construción de parques infantís, de Centros 

de  Día  e  de  Convivencia,  a  instalación  de  instrumentos  disuasorios  da 

velocidade vial, a construción de Escolas, o incremento de Axuda no Fogar, 

a formación, a orientación laboral, as festas, as actividades, o incremento 

do traballo nos comercios e na hostaleira grazas ao turismo, a mellora dos 

accesos, a mellora da calidade da auga…TODO se fai para as persoas.

Por iso, un dos elementos que temos para sair reforzados desta crise, é a 

solidariedade  entre  todos  e  todas.  Do  Goberno  local,  dos  veciños  e 

veciñas,  dos  organismos,  empresarios…  Xa  dixen,  e  son  cifras  do 

Ministerio de Facenda, que somos o Concello que máis inviste en gasto 

social de toda España, e seguiremos apostando por iso, polo que cremos, 

pola xente.

Este compromiso non é só de palabra, plásmase no importante esforzo feito 

nas partidas de gasto destinadas ao benestar dos lucenses, dotadas con 

máis de 20 millóns de euros.

A solidariedade do Concello de Lugo, evidenciase no traballo feito a diario 

polo  equipo  humano que conforma a  área social  municipal.  As partidas 

destinadas a emerxencia social duplicáronse este ano, para facer fronte a 

algúns recibos domésticos, menciñas, alimentación ou incluso algún pago 

da  vivenda  habitual.  O  Concello  é  a  administración  máis  próxima  á 

cidadanía, pero tamén a máis cativa. 

Os nosos orzamentos son escasos para facer fronte a todas as necesidades 

dunha cidade que, como é lóxico, medra e aumenta a demanda dos seus 

servizos, sen que o faga na mesma medida o financiamento local. Neste 

senso, estamos especialmente sensibilizados coa necesidade de priorizar o 

gasto social, pero tamén coa demanda lexítima de máis colaboración por 

parte das administracións autonómica e central.

Neste momento o Concello ten en marcha 8 Centros de Convivencia na zona 

urbana  e  ao  final  deste  ano  estarán  en  funcionamento  7  Centros  de 

Dinamización Social na zona rural.

 Xa o dixen, pero volvo repetilo porque penso que é a clave para que se 

entenda  a  nosa  xestión:  queremos  igualdade  de  dereitos  para  todas  e 

todos os veciños de Lugo, do norte, do sur, do centro ou da zona rural.

A atención aos nosos maiores forma parte da nosa obriga como servidores 

públicos. E estamos a facer un importante esforzo económico e persoal 

para que estean extraordinariamente atendidos.

Neste momento o Concello ten 66 prazas en centros de día, repartidas entre 

o Novo Antonio Gandoy e as prazas concertadas. O obxectivo é chegar a 

preto das 100 prazas o vindeiro ano.

Outra das apostas deste Goberno foi a posta en marcha do servizo de Axuda 

no Fogar, con preto de 450 usuarios, e Comida a domicilio con arredor de 

40. 

A todas estas actividades, temos que engadir o gran traballo que se está a 

facer na dinamización e na potenciación do encontro e socialización entre 

veciños e veciñas, mediante a posta en marcha de preto de 150 actividades 

nos centros de convivencia.

A conciliación da vida laboral e familiar tamén é un dos obxectivos marcados 

por  este  Goberno.  Só  un  dato:  nas  aulas  abertas  e  nas  ociotecas 

municipais,  participaron no que levamos de ano máis de 1.500 nenos e 

nenas.

Pero non só iso, nas actividades dos Centros de Convivencia, e repito só son 

algúns datos para non aburrilos  con tanto  número,  nos últimos  meses 

participaron 2.100 adultos. 

Penso que as cifras son elocuentes e o feito  de que ano tras ano estas 

iniciativas  sexan  un  éxito  de  participación,  é  síntoma  evidente  de  que 

funcionan ben, extraordinariamente ben. Neste caso a voz da rúa é máis 

forte.

Pero o gasto social implica máis cousas, e o Concello está tamén aí:

- Axudas ao aluguer, cunha aportación de 95.000 euros

- Axudas  para  o  arranxo  de  vivendas  de  persoas  dependentes:  54.000 

euros

- Axudas a organizacións sen ánimo de lucro, ONG, bonotaxi…

- Programa  de  Intervención  Familiar,  no  que  participan  210  familias  de 

Lugo con fillos e fillas de entre 8 e 17 anos, cumprindo o compromiso de 

traballar na prevención de problemas como o fracaso escolar, violencia de 

xénero, consumo de drogas…

O Gasto social tamén engloba o traballo realizado dende a Casa da Muller, 

onde se atendeu no que levamos de ano a case 700 mulleres; a posta en 

marcha  do  II  Plan  de  Igualdade,  o  Plan  de  Inclusión  social,  o  traballo 

realizado no Fogar do transeúnte, o compromiso para a  erradicación do 

chabolismo,  a  supresión  de  barreiras  arquitectónica,  onde  levamos 

investido máis de UN MILLÓN DE EUROS. 

Penso que o noso compromiso está claro que é real, tanxible, que se pode 

ver.

Levamos cumprido máis do 75% do noso programa e quedan case dous 

anos para rematar o mandato. Aínda  estamos en disposición de cumprir 

outro programa máis, porque contamos coa forza da ilusión e a experiencia 

do que hai que facer e onde hai que facelo. Porque seguimos na rúa, cos 

nosos veciños,  nas súas festas e interesándonos polos seus problemas 

para axudarlles na súa resolución. 

E  para  traballar  nesta  dirección  de  servizo  ás  persoas,  apostamos  polo 

consenso e o diálogo con toda a cidade, coas forzas vivas, a través da 

convocatoria continua do Consello Económico e Social, e coa creación de 

redes de traballo como a Rede Mercurio. 

A finalidade desta rede é traballar xuntos e unir esforzos para facer de Lugo 

unha  cidade  atractiva  para  a  creación  de  empresas.  Dese  xeito 

acadaremos unha meta común: xerar riqueza e emprego no concello de 

Lugo.   O  obxectivo  final  do  proxecto  é  xerar  cultura  emprendedora  e 

cultura innovadora que dinamicen a nosa economía e a nosa sociedade.

Partimos da base de que ninguén ten en exclusiva a fórmula máxica para sair 

da crise, que ese traballo debe ser conxunto, de todos e todas. É preciso, 

iso si, confianza e traballo solidario, en equipo, nós estamos a facelo. 

Seguimos traballando polo que queda pendente. Coa forza que nos da que 

Lugo mellorou e que vai ser posible que se dea ese proceso de superación 

que o leve a unha maior  cota de benestar.  Xeramos moitos recursos e 

creamos numerosas dotacións e servizos co obxectivo único de facer máis 

sinxela a vida das persoas. Pero aínda se pode facer máis porque unha 

cidade é sempre un espazo inconcluso, cambiante que hai que adaptar aos 

retos de cada momento.

Por iso este equipo de goberno apoiou publicamente e ofreceuse a traballar 

en  conxunto  coa iniciativa  do Plan Lugo como xa  dixen e  que non me 

importa  recordar  dada  a  importancia  do  mesmo,  polo  que  pode  ter  de 

dinamizador da economía e do mundo empresarial co fin fundamental de 

xerar emprego para que ninguén se marche de Lugo. 

Chegou a hora de que Lugo ocupe o lugar privilexiado que a súa posición 

xeográfica lle outorgou, e nese camiño, como xa dixen é onde sempre me 

atoparán.

Atoparanme no camiño de traballo para conseguir atraer novas empresas e 

industrias á cidade, para que se completen actividades.

 Atoparanme  sempre  que  busquen  fórmulas  para  rematar  proxectos  tan 

importantes para Lugo como o Parque Empresarial de As Gándaras –no 

que lembren o papel  do concello,  NON O MEU, O DO CONCELLO, foi 

fundamental para que hoxe as máquinas traballen alí-.

 Atoparanme no traballo para rematar o novo hospital de Lugo e poñelo o 

antes posible en marcha. 

Atoparanme para facer realidade o novo auditorio, NUNCA para utilizar unha 

dotación tan necesaria para a cidade, con mesquiños fins políticos, e non 

quero lembrar unha vez máis de quen é a culpa de que hoxe Lugo non teña 

auditorio. 

Atoparanme para construír  o Museo da romanización, para acabar o Plan 

Paradai, para que chegue o AVE, para facer unha estación intermodal, que 

vai dar unha nova imaxe da cidade e do contorno, para que sexa realidade 

como a nova ponte, que está a piques de comezar.

Atoparanme sempre para o consenso, para o diálogo, para a negociación, 

pero NUNCA para menospreciar a Lugo, para ningunealo ou para tirar por 

terra  o  traballo  feito  nestes  anos.  Por  iso  seguiremos  apostando  polo 

diálogo, pola transparencia, polo acordo e sabendo que un Concello non se 

fai só desde un equipo de Goberno, senón desde o traballo en común.

